ޔައުމިއްޔާ

ޢާއްމު ކޮމިޓީގެ 16 ވަނަ ބައްދަލުވުން. (16.06.2010)

(ބައްދަލުވުމުގެ ކުރީ ބައި ރެކޯޑު ކުރެވިފަ އެއް ނުވޭ)

ރިޔާސަތުން ވާހަކަދެއްކެވުން:

ވިސްނާވަޑައިގެން މި ސިޓީ ފޮނުވަންވީ ކޮމިޓީ އެއް ނިންމަވައިދެއްވުން އެދެން. (ވަގުތުކޮޅަކަށްފަހު) އަޅުގަނޑު ދަންނަވާނީ މިއަދު އަޅުގަނޑުމެންގެ މަސްއޫލިއްޔަތަކީ ސިޓީތައް ފޮނުވާނޭ ކޮމިޓީތައް ކަނޑައެޅުން. ސިޓީ ދިރާސާކޮށް މައްސަލަ ބެލުމެއް ނޫން އިނގޭތޯ. އެހެންވީމާ، އަޅުގަނޑުމެން ވަރަށް ބޮޑަށް އެދެން ތި ބޭފުޅުން ބައްލަވާފައި މި ސިޓީތައް ފޮނުވާނެ ކޮމިޓީތަކެއް ކަނޑައެޅުން. އެ ފޮނުވާ ކޮމިޓީއަކުން މި ހުރިހާ ކަމެއް ބައްލަވާނީ މައްސަލަތަކާ އެއްޗެހި. އަޅުގަނޑުމެން މައްސަލަ ބަލާކަން އެއްގޮތަކަށްވެސް އަޅުގަނޑުމެންގެ މެންޑޭޓުގައި އޮތް ކަމެއް ނޫން އެއީކީ އެއް. (ވަގުތުކޮޅަކަށްފަހު). އެހެންވީމާ، މިހާރު އަޅުގަނޑުމެން މަސައްކަތަށް ވިސްނަމާ ހިނގާ. މަސައްކަތަކީ މި ސިޓީތައް ފޮނުވާނެ ކޮމިޓީތަކެއް ކަނޑައެޅުން. ސިޓީ ދިރާސާކޮށް މައްސަލަ ބެލުމެއް ނޫން. އެހެންވީމާ، އަޅުގަނޑު ހަމަ ވަރަށް ބޮޑަށް އެދެން ހަމަ. އަޅުގަނޑުމެން ނިންމަން މި ގެނައީ. ފޮނުވާނެ ކޮމިޓީ އެއް ނިންމުން އެއީ އަޅުގަނޑުމެންގެ. ރަނގަޅޭ ނުނިންމާ ބާއްވަން ބޭނުންތޯ. އަޅުގަނޑުމެންގެ މަސްއޫލިއްޔަތެއް ނޫނޭ އެއީ އިނގޭތޯ މޫސާ. 
(ވަގުތުކޮޅަކަށްފަހު)

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ޢިއްޒަތްތެރި މުޤައްރިރު. އަޅުގަނޑަށް ފެނޭ ފުލްކޮމިޓީ އެއްގައި ހުރިހާ މެންބަރުން ތިއްބަވާ ގަޑިއެއްގައި މި ކަމާ ބެހޭ ގޮތުން ވާހަކަދައްކަން.  

ރިޔާސަތުން ވާހަކަދެއްކެވުން:

މީހުން ހަމަވާނެތޯ. މިހާރު އަސްލު ވާ ގޮތަކީ އަޅުގަނޑުމެންގެ ޒިންމާއަކީ ފޮނުވާލުން. ފޮނުވީމަ މޫސަ އެ ދައްކާ ވާހަކަފުޅުގެ މައްޗަށް ބައްލަވާފައި އެ ކޮމިޓީއަކުން ނިންމަވާނީ މި ބަލައިގަންނަންޖެހޭ އެއްޗެއް ނުވަތަ އަނބުރާ، އެހެންވީމައޭ މޫސަ އިންނަވާކަށްނުޖެހެޔޭ. އެ ކޮމިޓީގައި ވެސް މެންބަރުން ތިއްބަވާނެ ނޫންތޯ. މޫސަ ނުއިންނަ ކޮމިޓީއަކުން އެހެން ނުނިންމޭނެތޯ. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑަށް އަސްލުގައި މި ސިޓީ މި އޮތް ގޮތުން  މީގެ ރަސްމީ މަޢުލޫމާތު އަޅުގަނޑުމެން ނުހޯދާ މާލިއްޔަތު ކޮމިޓީ އަށް މިކަން ފޮނުވަން ނުފެންނަ ވާހަކަ ދަންނަވާލަން. 

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
އަޅުގަނޑު އެކަމަށް ތާއީދުކޮށްލަން. އަދި މުޅި ކޮމިޓީގައި މި ކަމާ މެދު ޑިސްކަސްކޮށްލަން ވެސް އަޅުގަނޑު ޚިޔާލު

ހުށަހަޅަން. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
އަޅުގަނޑަށް ފެންނަ ގޮތުގައި ވިއްޔާ ދެން ކޮމިޓީއަކަށް ފޮނުވާލެވޭ ވަރަށް މީގައި މަޢުލޫމާތުތައް މީގެ  ފަހަތުގައި އެބަހުރި. ދެން އެހެންނަމަވެސެް ގިނަ ބޭފުޅުންނަން ފެންނަނީ މި  ކޮމިޓީގެ ތަންކޮޅެން މެންބަރުން ގިނަ ވަގުތަކު ފޮނުވަން ކަމަށް ވަންޏާ އަޅުގަނޑުގެ މައްސަލަ އެއް ނެތް. އެކަމަކު އަޅުގަނޑު ވެސް ދެކޭގޮތުގައި އަޅުގަނޑުމެންގެ ވާޖިބެއް ނޫން މި އެއްޗެހިތައް ދިރާސާކުރުމަކީ. މި ދިރާސާކުރާ ކޮމިޓީއަކުން މީގައި މަޢުލޫމާތު ފުރިހަމަ ނުވަންޏާ މައްސަލަ އިތުރަށް ނުބަލަން ނިންމަން ވެސް. އެއީ އަޅުގަނޑު ވެސް ދެކޭގޮތުގައި އެއީ މި ދިރާސާކުރަން ފޮނުވާ ކޮމިޓީއެއްގެ ވާޖިބެއް. އަޅުގަނޑުމެން މިތަނަށް ގެންނަ ކޮންމެ ސިޓީ އެއް ދިރާސާކުރަންވެއްޖިއްޔާ އަޅުގަނޑުމެންނަކަން އެހެން މަސައްކަތެއް ކުރާހައެއް ނުވާނެ. 

ރިޔާސަތުން ވާހަކަދެއްކެވުން:

އާދެ ޝުކުރިއެްޔާ. އެހެންވީމާ، މިހާރު މެންބަރުންގެ ތެރެއިން 4 މީހުން މި ތިބެނީ. އެހެންވީމާ، 2 ބޭފުޅުން މި އިޢުތިރާޟުކުރައްވާތީ އަޅުގަނޑު އެ ސިޓީ ބާއްވާފައި ދެން އޮތް ސިޓީ އަށް ދާނަން. ދެން މި އޮތީ ހަމަ މއ. ރިޔަވިއު ގެ އެޑްރެހުގައި ހަމަ އެކަކު ފޮނުވާފައި އޮތް ސިޓީ އެއް. އެހެންވީމާ، މި ސިޓީ  އާ މެދު ފެނިވަޑައިގަންނަވާ ގޮތެއް ވެސް އަޅުގަނޑު ބަލައިލަން ބޭނުންވޭ. އަޅުގަނޑު ހަމަ ހަނދުމަފުޅުކޮށް އަރުވަން އަޅުގަނޑުމެންގެ ބޭނުމަކީ މި ސިޓީ ދާންވީ ދިމާއެއް ކަނޑައަޅާފައި އެ ކޮމިޓީ އަށް. އެ ކޮމިޓީ އިން މި ކަނޑައަޅާނީ މީތި ކަމުނުދާ ސިޓީއެއްތޯ ނޫންތޯ. އަޅުގަނޑު ދެކޭގޮތުގައި. އެހެންވީމާ، ހަމަ އަސްރާރު ފޮނުވާފައި އޮތް ސިޓީ އެއް އިނގޭތޯ. (ހުސްވަގުތުކޮޅަކަންފަހު) އެހެންވީމާ، ވަގުތު ސަލާމަތް ކުރުމަށްޓަކައި ދެވަނަ ސިޓީއާ މެދު މެންބަރުންނަން ފެނިވަޑައިގަންނަވާ ގޮތެއް ވިދާޅުވެ ދެއްވުމަށް ފުރުޞަތު ހުޅުވާލަން. 
ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
އަޅުގަނޑަށް ފެނޭ ހަމަ ދެ ވަނަ ސިޓީ އެ ކަމާ ގުޅޭ ކޮމިޓީއަކަށް ފޮނުވާލަން. އަޅުގަނޑަށް ލަފާކުރެވެނީ އެޑިޔުކޭޝަން މިނިސްޓްރީ އޮންނަނީ ޤައުމީ ތަރައްޤީގެ ކޮމިޓީގެ ދަށުގައިތޯ. އާދެ، އެހެންވެއްޖިއްޔާ ޤައުމީ ތަރައްޤީގެ ކޮމިޓީ އަށް މި ސިޓީ ފޮނުވާލަން. ދެން އެ ބޭފުޅުން މި ދިރާސާކުރައްވައިގެން މިއަށް ހަދާނެ ގޮތެއް ނިންމަން. 

ރިޔާސަތުން ވާހަކަދެއްކެވުން:
 އާދެ، އެހެންވީމާ، ފުރަތަމަ ސިޓީ އަޅުގަނޑުމެން މި އޮތީ ޕާކުކޮށްފަ. ދެން  2 ވަނަ ސިޓީގެ މައްސަލައިގައި ރޮޒައިނާ ތި ހުށަހެޅުއްވި ހުށަހެޅުމަން އެހެން ބޭފުޅަކު ތާއީދުކުރޭތޯ އަޅުގަނޑު ބަލައިލާނަން.
(ވަގުތުކޮޅަކަށްފަހު)
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

އާދެ، އަޅުގަނޑު އެހެންވީމާ، ހުށަހަޅާލަން މި ސިޓީ ޤައުމީ ތަރައްޤީއާ ބެހޭ ކޮމިޓީއަށް ހުށަހަޅާލަން. 

ރިޔާސަތުން ވާހަކަދެއްކެވުން:
އާނ އެހެންވީމާ، ރޮޒޭ ވެސް އެ ގޮތަށް ހުށަހަޅުއްވާ މުޙައްމަދު ރަޝީދު ތާއީދުކުރެއްވުމާ އެކު އިތުރު ބޭފުޅަކު އިޢުތިރާޟުނުކުރައްވާ ކަމަށް ވާތީ މި ސިޓީ ޢާއްމު ކޮމިޓީގެ ފަރާތުން ޤައުމީ ތަރައްޤީއާ ބެހޭ ކޮމިޓީ އަށް ފޮނުވަން ނިންމީ ކަމަށް ކަނޑައަޅަން. ދެން މި އޮތީ އަޙްމަދު ޠަލާލު ވ. އާބާރު މާލެވިލިގިނލި. އޭނަ ފޮނުވާފައި އޮތް ސިޓީ އެއް. އެ ސިޓީގައި މި އޮތީ، އެއީ ޕޮލިސްޓޭޝަނުގައި އެއްބަނޑު އެއްބަފާ ކޮއްކޮ އިބްރާހީމް އަފްޒަލް ފުލޫނިޔާގެ ގދ. ގައްދޫ ވަނީ މިދިޔަ އައްޑޫގައި ހިނގި  އަލިފާނުގެ ހާދިސާ މައްސަލަ. އެ ކަމާ ގުޅިގެން ފޮނުވާފައި އޮތް ސިޓީ އެއް. އެހެންވީމާ، މި މައްސަލަ ބެލުމަށްޓަކައި. ގދ،ގައްދޫގައ ދެއްތޯ. މާފުކުރައްވާ ގދ.ގައްދޫގައި 4 ޖޫން 2010 ވީ ހުކުރު ދުވަހު ގައްދޫ ޕޮލިސްޓޭޝަނަށް ގެންގޮއްސަ ވަނިކޮށް ހިނގާ ދިޔަ އަލިފާނުގެ ހާސިދާއެއްގައި ހަށިގަނޑުގެ ބޮޑު ބައެއް ފިހި. އެހެންވީމާ، މި ސިޓީ ފޮނުވަން ފެނިވަޑައިގަންނަވާ ކޮމިޓީ އެއް ވިދާޅުވެދެއްވުން އެދެން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

ސަލާމަތީ ޚިދުމަތްތަކާ ބެހޭ ކޮމިޓީ އަށް ފޮނުވަން އަޅުގަނޑު ހުށަހަޅަން.

ރިޔާސަތުން ވާހަކަދެއްކެވުން:
 މި ސިޓީ ސަލާމަތީ ޚިދުމަތްތަކާއި ބެހޭ ކޮމިޓީ އަށް ފޮނުވަން މޫސާ ހުށަހަޅުއްވައި އަދި ރޮޒޭ ތާއީދުކުރެއްވުމާ އެއްކޮށް އިޢުތިރާޟް ނުކުރައްވާތީ އެ ގޮތަށް ނިމުނީ ކަމަށް ބަލަން. އާދެ، ދެން އޮތީ އިބްރާހީމް ފައުޒީ މއ. ސަން އެއަރ އިންޓަނޭޝަނަލް ޕްރައިވެޓް ލިމިޓެޑްގެ ނަމުގައި ފޮނުއްވާފައި. އެތަނުގެ ޗެއަރމަން ފޮނުއްވާފައި އޮތް ސިޓީ އެއް. މި ސިޓީގައި މި އޮންނަ މައްސަލައާ ގުޅޭ ގޮތުން ކުޑަކޮށް ވިދާޅުވެލައްވާފައި މި ސިޓީ ފޮނުވަން ފެނިވަޑައިގަންނަވާ ކޮމިޓީ އެއް ވިދާޅުވެދެއްވަން ހުށަހަޅަން.

(ވަގުތުކޮޅަކަށްފަހު)

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
މި ސިޓީ މިނިވަން މުއައްސަސާތަކާ ބެހޭ ކޮމިޓީ އަށް ގެންދަން އަޅުގަނޑު ހުށަހަޅާލަން. 

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ތާއީދު. 

ރިޔާސަތުން ވާހަކަދެއްކެވުން:
އާދެ، އެހެންވީމާ، ސަން އެއަރ އިންޓަނޭޝަނަލް ޕްރައިވެޓް ލިމިޓެޑުގެ ފަރާތުން ފޮނުވާފައި އޮތް ސިޓީ ފޮނުވަންޖެހެނީ މިނިވަން މުއްސަސާތަކާ ބެހޭ ކޮމިޓީ އަށް ކަމަށް ރޮޒޭ ހުށަހަޅުއްވައި މުޙައްމަދު ރަޝީދު ތާއީދުކުރެއްވުމާ ގުޅިގެން އެހެން މެންބަރަކު އިޢުތިރާޟު ނުކުރައްވާތީ، އެ ކޮމިޓީ އަށް ފޮނުވަން ނިންމީ ކަމަށް ކަނޑައަޅައިފިން.
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑުމެން އަނެއްތަނަން އަންގަންޖެހޭ ލިޔުމެއް އެބަ އޮތް. ހެލްތު އިންޝުއަރެންސް ޕޮލިސީ ކަވަރޭޖާ ބެހޭ ގޮތުން އަޅުގަނޑުމެންގެ އެބަ އޮތް. މި ކޮމިޓީ އަށް މީގެ ފަހުން އަޅުގަނޑުމެން ގަވާއިދެއް ހަދާފައި އަންގަން އަޅުގަނޑަށް ފެނޭ. ރައްޔިތުންގެ މަޖިލީހުގެ ކޮމިޓީއަކަށް ހުށަހަޅާ އެއްވެސް ސިޓީ އެއް ނުވަތަ ލިޔުމެއް ހުށަހަޅާ ނަމަ އެ ސިޓީއަކާ ލިޔުމަކާ އެކީގައި އެޓޭޗުކުރެވިގެން އަންނަ އެއްވެސް ބޭރު ބަހަކުން އޮންނަ ލިޔެކިޔުމެއް އޮންނަންޖެހޭނީ ދިވެހި ބަހަށް ތަރުޖަމާކޮށްފައި ތަރުޖަމާއާ އެކީގައި ކަމަށް. އަޅުގަނޑުގެ ހުށަހެޅުމެއް މީ. އެހެންނޫނިއްޔާ އަޅުގަނޑުމެންނަން މި މަސައްކަތް ކުރަށް ވަރަށް އުދަނގޫވާނެ. އަޅުގަނޑުމެން އިއްޔެގައި ދިވެހިބަހަށް އިހުތިރާމުކޮށް ޤާނޫނެއް ލައިގެން މި އުޅެނީ. އެހެންވީމާ، މީގެ ފަހުން އެ ގޮތަށް ނުހުންނަ ސިޓީތައް ބަލައި ނުގަންނާނެ ކަމަށް ޢާއްމުކޮށް އިޢުލާނެއް ކޮށްދޭން އެދޭ ވާހަކަ އަޅުގަނޑު މުޤައްރިރުގެ ކިބައިން ދަންނަވަން މަޖިލީހުގެ އިދާރައިގައި އެދޭށޭ. ރައްޔިތުންގެ މަޖިލީހަށް އެއްވެސް ކަމަކާ ގުޅިގެން ފޮނުވާ އެއްވެސް ލިޔެކިޔުމެއްގައި ބޭރުގެ އެއްވެސް ބަހަކުން ލިޔެފައިވާ އެއްޗެއް އޮތް ނަމަ ދިވެހބަހަށް ތަރުޖަމާކުރުމަށްފަހުގައި ފޮނުވާށޭ. އެއާ އެކީގައި އޭގެ ތަރުޖަމާ ފޮނުވާށޭ. ކޯޓުތަކުން ވެސް ހުންނާނެ އެ ގޮތަށް ހަދާފައި. އެހެންވީމާ، އެކަން އެ ގޮތަށް އަޅުގަނޑު ދަންނަވާލާނަން މިއަދު. 
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ތާއީދު. 

ރިޔާސަތުން ވާހަކަދެއްކެވުން:
އާދެ، ދެންމެ މޫސަ ހުށަހެޅުއްވި ހުށަހެޅުއްވުމާ ގުޅިގެން މުޙައްމަދު ރަޝީދު ވެސް ތާއީދުކުރައްވާފައި ވަނީ. މީގެ ފަހުން ރައްޔިތުންގެ މަޖިލީސް އަށް ހުށަހަޅާ ކޮންމެ ލިޔުމަކީ ބޭރު ބަހަކުން އޮންނަ ލިޔުމެއް ކަމަށް ވާނަމަ އެ ލިޔުމަކާ އެކު އެ ލިޔުމެއްގެ ތަރުޖަމާ، އެ ލިޔުމަކާ އެކު އެޓޭޗުކުރެވިގެން ހުށަހަޅާ އެއްޗެއް ނޫނީ ބަލައި ނުގަންނަ ގޮތަށް. ދެން އަޅުގަނޑުމެން އެ ގޮތަށް އަޅުގަނޑުމެން ޢާއްމު ކޮމިޓީ އިން މަޖިލީސްގައި ދަންނަވަން ހުށަހަޅުއްވާފައި ވާތީވެ އިޢުތިރާޟު ނުކުރައްވާ ކަމަށް ވަންޏާ އެއީ ކޮމިޓީ އިން ބަލައިގެން ކަމެއް ކަމުގައި އަޅުގަނޑު ބަލައިފިން.

(ވަގުތުކޮޅަކަށްފަހު)

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑު އޮން ދަ ރިކޯޑުގައި ދަންނަވަން. އަޅުގަނޑަށް ފެނޭ މިއަދު ދެ ސިޓީ އެއް ފޮނުވާލަން. އެއް ސިޓީގައި ލިޔުއްވަންވީ އިނގޭތޯ. އެއް ސިޓީގައި ލިޔަންވީ ރައްޔިތުންގެ މަޖިލިސްގެ އިދާރާ އަށް ބޭނުންވެގެން ރައީސުލްޖުމްހޫރިއްޔާ އަށް އަޅުގަނޑުމެން ދެންނެވުމުން، ކުރިމަތީގައި މިއޮތް ވެލާނާގެ ގޯތިން ބައެއް ސަރުކާރުން އަޅުގަނޑުމެންނަށް ދޭ ގޮތަށް ވަނީ ނިންމަވައި،  ރައީސުލްޖުމްހޫރިއްޔާ ވެސް އެކަން އަންގަވާފައި އިނގޭތޯ. އަދި މިހާތަނަށް އައި އިރު ވެސް މާލޭ މުނިސިޕަލްޓީން އެ ގޯތި ހަވާލުނުކޮށް އޮތީމަ، އެ ގޯތި ހަވާލުކުރުމުގެ އަމުރު އަޅުގަނޑުމެން މިތަނުން ނެރެން ރައީސަށް ދެންނެވުން. އެއީ އެއް ކަންތައް. އަނެއް ކަމަކަށް އަޅުގަނޑު ހުށަހަޅާލަނީ މޯލްޑިވްސް ޕޮލިސް ސަރވިސް ގެނެސްގެން އަޅުގަނޑުމެން މިދިޔަ ދައުރު ނިމެންއުޅެނިކޮށް އޮންނާނެ މި ކޮމިޓީގައި ވާހަކަ ދައްކާފައި އަޅުގަނޑުމެންނަށް މި ސަރަހައްދުގައި ޕާކުކުރެވޭނެ ގޮތެއް ހަމަޖައްސައި ދެއްވުމަށް އެދި. އަދި މިއަދާ ހަމައަށް އައި އިރު ވެސް މޯލްޑިވްސް ޕޮލިސް ސަރވިސްގެ ފަރާތުން އެއްވެސް ކަމެއް އެ ކަމަށް އަޅުގަނޑުމެންނަށް ކޮށްނުދޭތީވެ މޯލްޑިވްސް ޕޮލިސް ސަރވިސް އާއި މާލޭ މުނިސިޕަލްޓީ ދެން މި އަންނަ ހަފްތާ ތެރޭގައި ހާޒިރުކޮށްދެއްވުމަށް އެދި. އެއީ އެއް ކަންތައް. ދެން އަނެއް ކަމަކަށް މި އޮތީ މިތަނުގެ ބައުންޑްރީ ފާރުގެ ތެރެއިން ދެކުނު ފަރާތަށް މިހިރަ ފާރުގެ އެހެރަ ހުރިހާ ޖާލިތަކެއް ބެއްދުމަށްފަހު 4 ފޫޓަށް އެތަން އުސްކުރުން. ދެން އެއީ މި ތިން ހުށަހެޅުމުގައި ބޭނުންވޭ އެންމެ ފަހުން މި ދެންނެވި ބައިގައި މި ވާ ގޮތަކީ ކުރީދުވަހު ޤާސިމް އިބްރާހީމް އެ ތަނުގައި އިންނަވަނިކޮށް ބޭރުން ކޮންމެވެސް މީހަކު އެއްޗެއް އެއްލާ ޖަހައިފި. ދެން އޭގެ ކުރީ ދުވަހެއްގައި ނަޝީދު ގައިކޮޅުގައި އަނެއްކާ ޖޫސްޕެޓީ ކޮތަޅަކުން ޖަހައިފި. މިއަދު އަޅުގަނޑުމެން އެ ތަނުގައި ތިއްބާ ހެއްދެވި ނެހެއްދެވިއަށް ހުތުރު އެއްޗެހި ގޮވަމުން އެ ތަނުން ހަމަ ސްކޫލު ކުދިންތަކެއް ހިނގައްޖެ ހަމަ. އެހެންވީމާ، އަޅުގަނޑުމެން ވެސް ވަރަށް މިތާ މަސައްކަތް ކޮށްފައި ހަމަ އެއްކަލަ ބުނާހެން ރެސްޓުކޮށްލަން ނުކުންނަ ވަގުތު އެތަން ދެން ބޮޑުސިންގާ ހައިޖާނަކަށް ނުވާ ގޮތަކަށް ހަމަޖެއްސުމަށްޓަކައި އެކަން މިތަނުގެ ބަޖެޓުން އަވަހަށް ކޮށް ނިންމާލުމަށް އަޅުގަނޑުމެން އެދޭ ވާހަކަ ޢާއްމު ކޮމިޓީ އަށް އަޅުގަނޑު މި ހުށަހެޅީ. އަޅުގަނޑު އުއްމީދުކުރަން މި ތިން ކަމަށް ވެސް ކޮންމެވެސް ބޭފުޅަކު ތާއީދުކޮށްދެއްވާނެ ކަމަށް. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އެ 3 ކަންތަކަށް ވެސް އަޅުގަނޑު ތާއީދުކުރަން. އަދި އޭގެއިތުރުން އަޅުގަނޑު ކުރީގައި ވެސް ހުށަހަޅާލާފައި އޮންނާނެ ތި ބޭފުޅުން ސްމޯކިންގ ޒޯން މި ފަރާތުގައި އޮންނައިރު މި ފަރާތުގައި ނޮންސްމޯކިން ގޮތަކަށް ތިބޭ ބަޔަކަށް ވެސް ތިބެވޭނެ ގޮތެއް. ބޭރުގައި ފިނިވިގެން އަޅުގަނޑުމެން ނުކުމެލަން ބޭނުންވާއިރު މި ކޮޅުގައި ހައްދަވައިދެއްވަން. 

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

އާދެ، ރޮޒޭ އިތުރަށް އެ ހުށަހެޅުއްވި ހުށަހެޅުމަށް އަޅުގަނޑު ތާއީދުކުރަން. 

ރިޔާސަތުން ވާހަކަދެއްކެވުން:
އެހެންވީމާ، މޫސާ މަނިކު އެ ހުށަހެޅުއްވި ހުށަހެޅުންތައް އިރާދަކުރެއްވިއްޔާ އަޅުގަނޑުމެން މި އަންނަ ހަފްތާގައި ކަމާއި ބެހޭ ފަރާތްތަކަށް ފޮނުވުމަށް އަޅުގަނޑުމެން ނޯޓު ކޮށްފިން. އިޢުތިރާޟު ނުކުރައްވާތީ މި ކޮމިޓީން ކުރިއަށް ގެންދާނެ ކަމެއް ކަމުގައި ކަނޑައަޅައިފިން. ދެން ކެއުމާ ބެހޭ ގޮތުން މެންބަރުން އިޢުތިރާޟު ނުކުރައްވާ ނަމަ އާދިއްތަ ދުވަހު އަޅުގަނޑުމެން ބާއްވާ ބައްދަލުވުމުގައި މުޅިން ނިންމަން، މިދެންނެވީ ހޯމަ ދުވަހުގައި ބާއްވާ ބައްދަލުވުމުގައި ނުރަސްމީ މަޝްވަރާތައް ކޮށްލުމަށް ފަހުގައި އަޅުގަނޑުމެން ކޮމިޓީގައި އެ ގޮތަށް މަޝްވަރާކޮށް ނިންމާލާނަން. އެއީ އަޅުގަނޑުމެން ކޮމިޓީގައި 4 މެންބަރުން ތިއްބެވީމާ. ދެން މުޅި މެންބަރުންނާ ގުޅޭ ކަމެއް ނިންމަން އަޅުގަނޑަށް ހަމަ ނުފެންނާތީވެ އެހެން ހަދާލަން ކަމަށް އިޢުތިރާޟު ނުކުރައްވަންޏާ. (ވަގުތުކޮޅަކަށްފަހު) އާދެ، އައްސަލާމް ޢަލައިކުމް. އަޅުގަނޑުމެންގެ ޢާއްމު ކޮމިޓީ މިއަދު މި ހިސާބުން ނިންމާލަން. އިރާދަކުރެއްވިއްޔާ އަޅުގަނޑުމެން ބައްދަލުވުމެއް އަންނަ ހަފްތާ ތެރޭގައި ބާއްވާނަން. ވަރަށް ބޮޑަށް ޝުކުރިއްޔާ.  

